
ALTXOR BIZIA. ARTEA VITORIA-GASTEIZKO SANTA MARIA KATEDRALEAN

HILOBIAK

Iñigueztarren hilobia 

Santa Anaren kaperako obrarik nabarmenena hegoaldeko hormako hilobi hau da, Iñigueztarren 
familiako kide batena. Hormari atxikita dago, harrizko hilobi-urna gisa, baina ez zuen hori izan 
jatorrizko kokalekua. Hain zuzen, kaperaren erdian egon zen, 1759an Legardako markes eta 
Ambiteko bizkonde José Manuel de Esquibel y Ribas jaunak hilobia Santiagoko kaperarekin muga 
egiten duen hormara aldatzea eskatu zuen arte. Eskaera onartua izan zen, besteak beste horma 
horretan beste hilobirik ez zegoelako.

Hasieran, sei lehoiren gainean bermatutako hilobi-ohe bat izan zen. Sarkofagoak Iñigueztarren bi 
armarri ditu, zerrenda bertikalen bidez bereiziak. Hildakoa ohean etzanda datza, bururako kuxina eta 
hilobi-oherako izara dituela. Zaldun gisa dago irudikatuta, tunika luzez eta lokarriz lotutako mantu 
batez jantzia, eskularruak eskuan. Aurpegi hezurtsua du, bekoki zuzena, begi handi itxiak, bizar luzea 
eta ile kizkurra. Hildakoaren ondoan hiru aingerutxo daude, bi burualdean eta bat hilobi-ohearen 
erdian, intsentsu-ontzi batekin. Vasterratarren hilobietako eredu gaztelauari jarraitzen dio, baina hau 
naturalistagoa da, forma plastikoagoak ditu, ez hain geometrikoak, eta, beraz, kronologikoki, XIV. 
mendean kokatu behar da.

